
Kaliyapatnya Surasakritam Shri Krishna Stotram

સુરસોવાચ ।
હે જગત્કાન્ત મે કાન્તં દેહિ માનં ચ માનદ ।
પતિઃ પ્રાણાધિકઃ સ્ત્રીણાં નાસ્તિ બન્ધુશ્ચ તત્પરઃ॥ ૧૭॥
સકલભુવનનાથ પ્રાણનાથં મદીયં
ન કુરુ વધમનન્ત પ્રેમસિન્ધો સુબન્ધો ।
અખિલભુવનબન્ધો રાધિકાપ્રેમસિન્ધો
પતિમિહ કુરુ દાનં મે વિધાતુર્વિધાતઃ  ॥ ૧૮॥
ત્રિનયનવિધિશેષાઃ ષણ્મુખશ્ચાસ્યસઙ્ઘૈઃ
સ્તવનવિષયજાડ્યાત્સ્તોતુમીશા ન વાણી ।
ખલુ નિખિલવેદાઃસ્તોતુમન્યેઽપિ દેવાઃ
સ્તવનવિષયશક્તાઃ સન્તિ સન્તસ્તવૈવ॥ ૧૯॥
કુમતિરહમધિજ્ઞા યોષિતાં ક્વાધમા વા
ક્વ ભુવનગતિરીશશ્ચક્ષુષોઽગોચરાઽપિ ।
વિધિહરિહરશેષૈઃ સ્તૂયમાનશ્ચ યસ્ત્વ-
મતનુમનુજમીશં સ્તોતુમિચ્છામિ તં ત્વામ્॥ ૨૦॥
સ્તવનવિષયભીતા પાર્વતી કસ્ય પદ્મા
શ્રુતિગણજનયિત્રી સ્તોતુમીશા ન યં ત્વામ્ ।
કલિકલુષનિમગ્ના વેદવેદાઙ્ગશાસ્ત્ર -

શ્રવણવિષયમૂઢા સ્તોતુમિચ્છામિ કિં  ત્વામ્॥ ૨૧॥
શયાનો રત્નપર્યઙ્કે રત્નભૂષણભૂષિતઃ ।
રત્નભૂષણભૂષાઙ્ગો  રાધાવક્ષસિ સંસ્થિતઃ॥ ૨૨॥
ચન્દનોક્ષિતસર્વાઙ્ગઃ  સ્મેરાનનસરોરુહઃ ।
પ્રોદ્યત્પ્રેમરસામ્ભોધૌ નિમગ્નઃ સતતં સુખાત્॥ ૨૩॥

મલ્લિકામાલતીમાલાજાલૈઃ શોભિતશેખરઃ ।
પારિજાતપ્રસૂનાનાં ગન્ધામોદિતમાનસઃ॥ ૨૪॥
પુંસ્કોકિલકલધ્વાનૈર્ભ્રમરધ્વનિસંયુતૈઃ ।
કુસુમેષુ વિકારેણ પુલકાઙ્કિતવિગ્રહઃ॥ ૨૫॥
પ્રિયાપ્રદત્તતામ્બૂલં ભુક્તવાન્યઃ સદા મુદા ।
વેદા અશક્તા યં સ્તોતું જડીભૂતા વિચક્ષણાઃ॥ ૨૬॥
તમનિર્વચનીયં ચ કિં  સ્તૌમિ નાગવલ્લભા ।
વન્દેઽહં ત્વત્પદામ્ભોજં બ્રહ્મેશશેષસેવિતમ્॥ ૨૭॥
લક્ષ્મીસરસ્વતીદુર્ગા જાહ્નવી વેદમાતૃભિઃ ।
સેવિતં સિદ્ધસઙ્ઘૈશ્ચ  મુનીન્દ્રૈર્મનુભિઃ સદા॥ ૨૮॥
નિષ્કારણાયાખિલકારણાય સર્વેશ્વરાયાપિ પરાત્પરાય ।
સ્વયમ્પ્રકાશાય પરાવરાય પરાવરાણામધિપાય તે નમઃ॥ ૨૯॥
હે કૃષ્ણ હે કૃષ્ણ સુરાસુરેશ બ્રહ્મેશ શેષેશ પ્રજાપતીશ ।
મુનીશ મન્વીશ ચરાચરેશ સિદ્ધીશ સિદ્ધેશ ગણેશ પાહિ॥ ૩૦॥
ધર્મેશ ધર્મીશ શુભાશુભેશ વેદેશ વેદેષ્વનિરૂપિતશ્ચ ।
સર્વેશ સર્વાત્મક સર્વબન્ધો જીવીશ જીવેશ્વર પાહિ મત્પ્રભુમ્॥ ૩૧॥
ઇત્યેવં સ્તવનં કૃત્વા  ભક્તિનમ્રાત્મકન્ધરા ।
વિધૃત્ય ચરણામ્ભોજં તસ્થૌ નાગેશવલ્લભા॥ ૩૨॥
નાગપત્નીકૃતં સ્તોત્રં ત્રિસન્ધ્યં યઃ પઠેન્નરઃ ।
સર્વપાપાત્પ્રમુક્તસ્તુ યાત્યન્તે શ્રીહરેઃ પદમ્॥ ૩૩॥
ઇહ લોકે હરેર્ભક્તિમન્તે દાસ્યં લભેદ્ધ્રુવમ્ ।
લભતે પાર્ષદો ભૂત્વા સાલોક્યાદિચતુષ્ટયમ્॥ ૩૪॥
ઇતિ શ્રીબ્રહ્મવૈવર્તપુરાણે શ્રીકૃષ્ણજન્મખણ્ડે પૂર્વે
એકોનવિંશાધ્યાયાન્તર્ગતં   વિપ્રૈઃ કાલિયપત્ન્યા
સુરસયા કૃતં શ્રીકૃષ્ણસ્તોત્રં સમાપ્તમ્ ।
બ્રહ્મવૈવર્તપુરાણ । શ્રીકૃષ્ણજન્મ, પૂર્વભાગ । અધ્યાય ૧૯/૧૭-૩૪॥

